
БНХАУ, ОХУ-ЫН ГАДААД ХУДАЛДААНЫ БОДЛОГО, ЗОХИЦУУЛАЛТЫГ 
МОНГОЛ УЛСТАЙ ХАРЬЦУУЛСАН БАЙДАЛ, ТҮҮНД ХИЙСЭН 

ДҮН ШИНЖИЛГЭЭ

Товч хураангуй

	 Монгол	Улс	нь	дэлхийн	улс	төр,	эдийн	засгийн	нөлөө	бүхий	ОХУ,	БНХАУ-тай	зэрэгцэн	
оршдогийн	хувьд	эдгээр	орнуудтай	нийгэм,	эдийн	засгийн	болон	бусад	бүх	салбарт	хамтран	
ажилладаг.	Үүний	нэг	нь	худалдааны	салбар.	Салбарын	хөгжилд	төрийн	байгууллага,	түүний	
дотор	 гаалийн	 байгууллага	 гол	 үүрэг	 гүйцэтгэх	 бөгөөд	 улс	 орнууд	 худалдааны	 бодлого,	
гаалийн	тариф,	гаалийн	хяналтын	үйл	ажиллагааг	ижилтгэх,	уялдуулах,	стандартчлах	зарчмыг	
баримталж	ирсэн.	

	 Энэхүү	судалгааны	ажлын	хүрээнд	ОХУ,	БНХАУ-ын	гадаад	худалдааны	бодлого,	чиглэл	
болон	 худалдааны	 үйл	 ажиллагаанд	 хяналт	 тавих	 гаалийн	 байгууллагууд	 хэрхэн	 хамтран	
ажиллаж,	худалдааны	урсгалыг	саадгүй	нэвтрүүлэх	боломжийг	харьцуулан	судалсан.		

	 БНХАУ	нь	Монгол	Улсын	гадаад	худалдаанд	гол	байр	суурь	эзлэх	тул	тус	улсын	гадаад	
худалдаа,	хөрөнгө	оруулалтын	бодлогыг	түлхүү	авч	үзсэн	бол,	ОХУ-ын	дамжуулан	өнгөрүүлэх	
бодлого,	гаалийн	холбооны	бодлого,	чиглэлийг	судалгаанд	авч	үзлээ.		

Түлхүүр үг

Гадаад	худалдаа,	гаалийн	хамтын	ажиллагаа,	худалдааг	хөнгөвчлөх.

Оршил

	 Монголын	улс	төр,	эдийн	засгийн	орчинд	1990	онд	томоохон	өөрчлөлт	орж,	нэг	намын	
системээс	 олон	 намын	 системд,	 төвлөрсөн	 төлөвлөгөөт	 эдийн	 засгийн	 тогтолцооноос	 зах	
зээлийн	эдийн	засгийн	тогтолцоонд	шилжсэн.	Энэ	үеэс	дэлхийн	улс	орнуудтай	найрамдалт	
харилцааг	 хөгжүүлж,	 эдийн	 засгийг	либералчлах,	 худалдааг	 хөнгөвчлөх,	 гадаадын	хөрөнгө	
оруулалтыг	дэмжих	чиглэлд	олон	чухал	алхмуудыг	хэрэгжүүлж	ирсэн	билээ.	

	 Монгол	Улс	Дэлхийн	гаалийн	байгууллагад	1991	онд,	Дэлхийн	худалдааны	байгууллагад	
1997	онд	тус	тус	гишүүнээр	элсэн	орсноор	гадаад	худалдааны	үйл	ажиллагааг	дэлхийн	жишигт	
нийцүүлэн,	эдгээр	байгууллагаас	гаргасан	зохицуулалтуудын	дагуу	явуулах	шаардлага	бий	
болжээ.	Улмаар	2006	онд	Дэлхийн	 гаалийн	байгууллагын	шинэчлэн	найруулсан	Киотогийн	
конвенцид	 нэгдэн	 орж,	 гаалийн	 горимыг	 хялбаршуулах,	 уялдуулах,	 стандарчилах	 үйл	
ажиллагааг	олон	улсын	жишигт	нийцсэн	байдлаар	хэрэгжүүлэхээр	болсон.	Мөн	уг	конвенцид	
нэгдэн	 орсны	 дараа	 Гаалийн	 тухай	 хууль	 болон	 Гаалийн	 тариф,	 гаалийн	 татварын	 тухай	
хуулийн	шинэчилсэн	найруулгыг	2008	онд	тус	тус	батлан	 гаргаж,	холбогдох	дүрэм,	журам,	

зааврыг	шинэчлэн	үйл	ажиллагаандаа	мөрдөж	байна.	

	 Ийнхүү	Монгол	Улс	бусад	орнуудын	адилаар	хилийн	хяналтын	байгууллагуудын	үйл	
ажиллагаанд	өөрчлөлт,	шинэчлэлт	хийж,	түнш	орнуудын	холбогдох	байгууллагатай	хамтран	
ажиллах	замаар	гадаад	худалдааг	хөнгөвчлөх	үйл	ажиллагааг	хэрэгжүүлж	ирлээ.

	 Энэхүү	 судалгаагаар	 дэлхийн	 худалдаа,	 эдийн	 засгийн	 үйл	 ажиллагаа,	 бодлого,	
чиглэлийг	тодорхойлоход	 гол	үүрэг	 гүйцэтгэх	Дэлхийн	 гаалийн	байгууллага	 (ДГБ),	Дэлхийн	
худалдааны	байгууллага	(ДХБ)-аас	гаргасан	бодлогын	баримт	бичгийн	хүрээнд	хөрш	орнуудтай	
хамтран	ажиллах	боломжийг	өнөөгийн	байдалтай	харьцуулан	судалж,	тодруулахыг	зорьлоо.	

А. МОНГОЛ УЛСЫН ГАДААД ХУДАЛДААНЫ БОДЛОГО ЧИГЛЭЛ, 
ХӨРШ ОРНУУДТАЙ ХАРЬЦУУЛСАН ХАРЬЦУУЛАЛТ

Гадаад	 худалдааны	 бодлогыг	 харьцуулан	 судлахын	 тулд	 өнөөгийн	 гүйцэтгэл	 буюу	
худалдааг	 хэмжих	 хил	 дамнасан	 үндсэн	 үзүүлэлтүүдийг	 судалгааны	 ажлын	 энэ	 хэсэгт	
харьцуулан	 авч	 үзсэн.	 ОХУ,	 БНХАУ-ын	 гадаад	 худалдааны	 бараа	 эргэлтийн	 хэмжээг	

Монгол	Улстай	харьцуулахад	харилцан	адилгүй	байгаа	нь	хүн	амын	тоо,	газар	зүйн	байрлал,	
хөгжлийн	түвшинтэй	шууд	холбоотой.	
	 Иймд	хөрш	орнуудтай	хийсэн	гадаад	худалдааны	эргэлтийг	харьцуулан	судлахаас	гадна	
гурван	орны	гадаад	худалдааны	эргэлт,	түнш	орон,	барааны	тоог	ДГБ-ын	Барааг	тодорхойлох,	
кодлох	уялдуулсан	систем	(БТКУС)-ийн	конвенцийн	6	орны	түвшинд	харьцуулан	Хүснэгт	1-т	
үзүүллээ.	

Хүснэгт 1. Монгол Улс, ОХУ, БНХАУ-ын гадаад худалдааны статистик, 
түнш орон, барааны тоогоор (2016-2019 он, тэрбум ам. доллар)

	 Эх	 сурвалж:	 *2018	 он	 The	 World	 Integrated	 Trade	 Solution	 software	 (Software,	 2020);	
Дэлхийн	Гаалийн	Байгууллагын	2018/2019	оны	үйл	ажиллагааны	тайлан	 (WCO,	WCO	An-
nual	 Report	 2018/2019,	 2019),	 Олон	 улсын	 худалдааны	 төв	 http://www.intracen.org/itc/mar-
ket-info-tools/statistics-import-country-product/	 (2018)	Хүснэгт	1-д	аль	нэг	улсын	давуу	байгааг	
харьцуулахаас	илүүтэй	эдгээр	гурван	улсын	гадаад	худалдааны	цар	хүрээг	ерөнхий	байдлаар	
үзүүлэхийг	зорьсон1.	

	 Улс	орнуудын	эдийн	засаг,	түүний	дотор	гадаад	худалдааны	өсөлтөд	гадаадын	хөрөнгө	
оруулалтын	эрх	зүйн	зохицуулалт,	ялангуяа	татварын	бодлого	гол	байр	суурь	эзэлнэ.	Буурай	
хөгжилтэй,	хөгжиж	байгаа	орны	хувьд	илүү	тогтвортой	бодлого	баримтлан	гадаадын	хөрөнгө	
оруулагчийг	 татахыг	 эрмэлздэг	 бөгөөд	 энэ	 нь	 сайтар	 нягтлаагүй	 тохиолдолд	 эргэн	 эрсдэл	
үүрүүлэх	 боломжтой	 байдаг.	 Харин	 өндөр	 хөгжилтэй	 орны	 хувьд	 дотоодын	 зах	 зээлийг	
хамгаалсан,	алслагдмал	бүс	нутгийн	хөгжлийг	дэмжсэн	ялгаатай	бодлого	баримталдаг.	

 Гадаад	худалдааны	үйл	ажиллагаанд		гаалийн	байгууллага	гол	үүрэгтэй	оролцдог.	ДГБ-
аас	өөрийн	гишүүн	орнуудын	гүйцэтгэлийг	харьцуулан	жилийн	үйл	ажиллагааны	тайландаа	
тусгадаг.	

Хүснэгт 2. Монгол Улс, ОХУ, БНХАУ-ын гаалийн байгууллагын үйл 
ажиллагаатай холбоотой зарим мэдээлэл (2018/2019)

1Олон улсын валютын сангаас гаргасан мэдээллээр 2019 онд  БНХАУ-ын ДНБ 15.54 триллион ам. доллар, нэг хүнд 
ногдох ДНБ 10,747 ам. доллар, дэлхийн улс орнуудаас 2 дугаар байр, ОХУ-ын ДНБ 1.67 триллион ам. доллар, нэг хүнд 
ногдох ДНБ 11,426 ам. доллар, дэлхийн улс орнуудаас 12 дугаар байр, Монгол Улсын ДНБ 14.96 тэрбум ам. доллар, нэг 
хүнд ногдох ДНБ 4,563 ам. доллар, дэлхийн улс орнуудаас 126 дугаар байранд тус эрэмбэлэгджээ (IMF, 2019).

	 Хүснэгт	2-т	үзүүлсэн	гурван	улсын	гаалийн	байгууллагын	гүйцэтгэлийн	зарим	үзүүлэлтийг	
харьцуулсан	харьцуулалт	хэн	нэг	нь	илүү,	дутуу	гэдгийг	харуулахыг	зориогүй	бөгөөд	гаалийн	
байгууллагын	 үйл	 ажиллагааг	 уялдуулах,	 гадаад	 худалдааг	 хөнгөвчлөх	 замаар	 гадаад	
худалдааны	эргэлт,	эдийн	засгийн	өсөлтийг	дэмжих	боломжийг	харуулахыг	зорьсон.	Орчин	
үеийн	гаалийн	байгууллага	үйл	ажиллагаандаа	хууль	сахиулах	болон	худалдааг	хөнгөвчлөх	
гэсэн	эрс	тэрс	хоёр	чиг	үүргийг	тэнцвэртэйгээр	хангахдаа	эрсдэл	тооцох	арга	зүйд	суурилсан	
гаалийн	 хяналтыг	 нэвтрүүлж	 байна.	 Эрсдэлийн	 удирдлагад	 суурилсан	 гаалийн	 хяналтын	
үндсэн	үзэл	баримтлал	нь	өндөр	эрсдэл	бүхий	ачилтыг	шалган,	бага,	эсхүл	хүлээн	зөвшөөрөх	
эрсдэл	бүхий	ачилтыг	бүрдүүлэлтийн	дараа	болон	өмнө	шалгах	боломжийг	олгосон.	Иймд	
эрсдэлийн	 удирдлага	 нь	 ДХБ-ын	 Худалдааг	 хөнгөвчлөх	 хэлэлцээрт	 худалдааг	 хөнгөвчлөх	
арга	хэмжээ	болж	орсон	байдаг	(ДХБ,	2013).	

	 Дэлхийн	 банкнаас	 эрхлэн	 гаргадаг	 “Бизнес	 эрхлэхүй”	 дүгнэлтийн	 “Хил	 дамнан	
худалдаа	 хийх	 үзүүлэлт”	 нь	 гадаад	 худалдааны	 үйл	ажиллагаа	 хил	дээр	 хэрхэн	 хэрэгжиж	
байгааг	 харуулсан	 гол	шалгуур	 болдог.	Энэхүү	 үзүүлэлтийг	 хэмжих	шалгуурыг	 2016	 оноос	
өөрчлөн	зөвхөн	хил	дээрх	хяналтын	үйл	ажиллагааг	хамруулдаг	болсон.	

Эх	 сурвалж:	 Дэлхийн	 банк,	 Бизнес	 эрхлэхүй	 дүгнэлт	 2020,	 Хил	 дамнан	 худалдаа	 хийх	
үзүүлэлт	(WB,	2020)

	 Хүснэгт	3-аас	харахад	хилийн	үйл	ажиллагааны	зардал	ОХУ-д	хамгийн	өндөр	520-590	
ам.доллар,	бичиг	баримт	бүрдүүлэх	хугацаа	нь	Монгол	Улсад	хамгийн	өндөр,	БНХАУ-д	бага	
байна.	Эндээс	төрийн	байгууллагын	үйл	ажиллагааны	уялдаа	холбоо,	давхардал,	мэдээллийн	
технологи,	дэд	бүтцийн	хөгжил	зэрэг	худалдаанд	нөлөөлөх	гол	хүчин	зүйлийн	түвшин	харагдаж	
байна.		

	 “Хил	дамнан	худалдаа	хийх	үзүүлэлт”-ийг	2016	онд	өөрчилснөөс	хойш	гурван	улсын	
байр	дараах	байдалтай	байна.	

Хүснэгт 3. Хил дамнан худалдаа хийх үзүүлэлт 2020, 
гурван улсын харьцуулалт

	 Эх	сурвалж:	ДГБ-ын	2018/2019	оны	үйл	ажиллагааны	тайлан	(ДГБ,	2019),	Олон	улсын	
худалдааны	төв	http://www.intracen.org/itc/market-info-tools/statistics-import-country-product/	

	 Эх	сурвалж:	Дэлхийн	банк,	Бизнес	эрхлэхүй	дүгнэлт	2016-2020,	Хил	дамнан	худалдаа	
хийх	үзүүлэлт	(WB,	2020)

	 Зураг	 1-д	 үзүүлснээс	 харахад	 “Хил	 дамнасан	 худалдаа	 хийх	 үзүүлэлт”-ээр	 Монгол	
Улсын	зэрэглэл	буурч,	харин	хөрш	орнуудын	үйл	ажиллагаа	сайжирсаар	байгаа	нь	харагдаж	
байна.	“Хил	дамнан	худалдаа	хийх	үзүүлэлт	2020	тайлан”-д	дурдсанаар	ачилтын	мэдээллийг	
урьдчилан	авах	үйл	ажиллагааг	нэмэгдүүлсэн,	боомтын	дэд	бүтцийг	сайжруулсан,	 гаалийн	
байгууллага	үйл	ажиллагаагаа	сайжруулсан,	хураамжийн	хэмжээг	ил	нийтлэх	болсон	зэрэг	нь	
БНХАУ-ын	үзүүлэлтэд	ахиц	гаргахад	нөлөөлжээ.			

	 Харин	Монгол	Улсын	үзүүлэлт	яагаад	ийнхүү	буурсныг	харьцуулан	үзэхэд	импортын	
бүрдүүлэлттэй	 холбоотой	 цаг	 хугацаа,	 зардлын	 өөрчлөлт	 гарсан	 нь	 ийнхүү	 190	 орноос	
143-т	 ороход	 нөлөөлсөн	 байна.	 “Хил	 дамнан	 худалдаа	 хийх	 үзүүлэлт”-ийг	 сайжруулахад	
хилийн	хяналтын,	түүний	дотор	гаалийн	хяналтын	үйл	ажиллагааг	хялбаршуулах,	уялдуулах	
шаардлагатай.	Иймээс	худалдааг	хөнгөвчлөх	арга	хэмжээний	нэг	болох	эрсдэлийн	удирдлага	
нь	гадаад	худалдаанд	оролцогч	нэг	байгууллагаар	хязгаарлахгүй	нэгдсэн	байдлаар	эрсдэлээ	
тооцох	хэрэгцээ	шаардлага	бий	болгодог.	Хэдийгээр	ачилтад	хамрагдах	барааны	төрөл,	тоо,	
шинж	чанараас	шалтгаалан	гаалийн	бүрдүүлэлтэд	зарцуулах	хугацаа	нь	харилцан	адилгүй	
байдаг	 боловч	 эрсдэлийн	 удирдлагад	 суурилсан	 гаалийн	 хяналтын	 тогтолцоог	 нэвтрүүлэх	
замаар	барааг	экспортлох	болон	импортлох	хугацааг	богиносгох	боломжтой	юм.	

	 Судалгааны	дараагийн	хэсэгт	хөрш	орнуудын	гадаад	худалдааны	бодлого	болон	хоёр	
талт	хамтын	ажиллагаа,	 гадаад	худалдааны	мэдээллийг	 сүүлийн	15	жилийн	байдлаар	авч	
үзлээ.	

Б. ОХУ-ЫН ГАДААД ХУДАЛДААНЫ БОДЛОГО, 
ХОЁР УЛСЫН ГАДААД ХУДАЛДАА, ХАМТЫН АЖИЛЛАГАА

	 ОХУ-ын	гадаад	худалдааны	бодлогод	Евразийн	эдийн	засгийн	холбоо	(ЕЭЗХ)	гол	үүрэг	
гүйцэтгэдэг.	Евразийн	эдийн	 засгийн	 холбооны	 гаалийн	 кодекс	 (Customs	Code	of	 the	Eura-
sian	Economic	Union)-д	тодорхойлсны	дагуу	дамжин	өнгөрөх	барааны	тээвэрлэлтийн	гаалийн	
хяналт	нь	бүс	нутгийн	хэмжээнд	Дамжуулан	өнгөрүүлэх	гаалийн	ажиллагааг	зохион	байгуулах	
журмын	 дагуу	 явагдана.	 Ерөнхийдөө	 ЕЭЗХ-ны	 нутаг	 дэвсгэрт	 гадаад	 худалдаа,	 гаалийн	
ижил	дүрэм,	журам,	горим	үйлчилнэ.	Иймд	ОХУ-ын	Засгийн	газраас	саяхан	буюу	энэ	оны	5	
дугаар	сард	баталсан	“Холбооны	гаалийн	албаны	2030	он	хүртэлх	урт	хугацааны	хөгжлийн	
стратеги”-д	ОХУ-ын	гадаад	худалдаа,	тээврийн	бодлого	дараах	байдлаар	тусгагдсан	байна.	
Үүнд:	

	 1/гадаад	 худалдааг	 хөгжүүлэхдээ	 гол	 төлөв	 экспортын	 чиг	 баримжаатай	 салбарын	
өрсөлдөх	чадварын	давуу	талыг	ашиглахад,	түүхий	эдээс	бусад	бүтээгдэхүүний	экспортын	
нэр	 төрөл	 болон	 цар	 хүрээг	 өргөжүүлэхэд,	 экспортын	 чиг	 баримжаатай	 үйлдвэрлэлийг	

Зураг 1. Дэлхийн банкны “Бизнес эрхлэхүй” дүгнэлт, “Хил дамнан худалдаа хийх 
үзүүлэлт”: Монгол Улс, ОХУ, БНХАУ (2016-2020 он)

нэмэгдүүлэхэд	хөшүүрэг	болдог	гаалийн	бүрдүүлэлтийн	горимыг	практикт	өргөнөөр	хэрэглэх;

	 2/ОХУ-ын	 үндэсний	 язгуур	 эрх	 ашигт	 нийцсэн	 гадаад	 худалдааны	 болон	 хөрөнгө	
оруулалтын	газар	зүйн	байршлыг	нэмэгдүүлэхэд	дэмжлэг	үзүүлэх;

	 3/Евразийн	эдийн	засгийн	хорооны	гишүүн	бус	орнуудаас	ирэх	барааны	хөдөлгөөнийг	
хялбаршуулах;

	 4/ОХУ-д	 (-аас)	 оруулсан	 (гаргасан)	 бараа,	 дамжин	 өнгөрөх	 бараа	 болон	 эрсдэлгүй	
барааны	 гаалийн	 бүрдүүлэлтийг	 2030	 он	 гэхэд	 үе	шаттайгаар	 бүрэн	 цахимжуулах	 замаар	
худалдааны	урсгалыг	нэмэгдүүлэх;	

	 5/гадаад	худалдаанд	оролцогчдод	тулгарах	төрийн	байгууллагын	хяналт,	захиргааны	
арга	хэмжээний	дарамтыг	багасгах;

	 6/гадаад	 худалдаа	 эрхлэгч	 хууль	 бус	 практик	 ажиллагаанд	 оролцохгүй	 байх	 болон	
гадаад	дотоодын	худалдааг	ил	тодоор	хийх	нөхцөл	боломжтой	байхаар	гаалийн	байгууллагын	
хяналтын	чиг	үүргийг	хэрэгжүүлэхэд	үйл	ажиллагааг	чиглүүлэх.	

	 Монгол	Улс,	ОХУ-тай	уламжлалт	сайн	хөршийн	харилцаатай.	Монгол	Ардын	Засгийн	
газар,	Зөвлөлт	Оросын	Засгийн	газрын	хооронд	найрсаг	харилцаа	тогтоох	тухай	гэрээг	анх	
1921	 оны	 11	 дүгээр	 сарын	 05-ны	 өдөр	 байгуулсан	 бөгөөд	 2015	 оны	 байдлаар	 Боловсрол,	
шинжлэх	ухаан,	соёл,	 технологи,	эдийн	засаг;	Худалдаа,	эдийн	засаг;	Хил,	хилийн	дэглэм;	
Төмөр	зам;	Геологийн	салбар;	Зээлийн	хэлэлцээр,	тусламж;	Найрамдал,	хамтын	ажиллагааны	
гэрээ;	Батлан	хамгаалах	зэрэг	40	төрлийн	257	баримт	бичгийг	байгуулсан	байна.	(яам,	2016)2 

	 Эх	сурвалж:	Монгол	Улс	ОХУ-ын	харилцааны	лавлах3		(ГХЯ,	Гадаад	харилцааны	яамны	
цахим	хуудас,	2015)	
 
	 Зураг	2-аас	 харахад	хоёр	орны	Засгийн	 газар	хооронд	“Боловсрол,	шинжлэх	ухаан,	
соёл,	технологи,	эдийн	засаг”	төрлөөр	байгуулсан	баримт	бичиг	хамгийн	их	буюу	18	хувийг	
эзэлсэн	ба	үүний	дараа	“Худалдаа,	эдийн	засаг”	төрөл	13	хувийг	эзэлжээ.	2005-2019	оны	
Монгол-Орос	улсын	гадаад	худалдааны	эргэлтийг	зураг	3-аас	харна	уу.

Зураг 2. Монгол Улс ОХУ-ын Засгийн газар хооронд 1921-2015 оны хооронд 
байгуулсан баримт бичгийн чиглэл, эзлэх хувь

2 Монгол Улсын Гадаад харилцааны яамнаас гаргасан мэдээлэлд зөвхөн тус яамны олон улсын гэрээ, хэлэлцээр 
хариуцсан нэгжид бүртгүүлсэн Засгийн газар хооронд байгуулсан баримт бичгийг багтаажээ. 
3 2015 оны 4 дүгээр сараас хойш хоёр орны Засгийн газар хооронд байгуулсан баримт бичиг ороогүй. 

	 Эх	сурвалж:	Гадаад	худалдааны	статистик	мэдээлэл	(газар	Г.	е.,	Гадаад	худалдааны	
статистик	мэдээлэл,	2005-2019)

	 Зураг	3-аас	харахад	хоёр	улсын	хооронд	хийсэн	гадаад	худалдааны	эргэлт	харилцан	
адилгүй	байна.	Сүүлийн	15	жилд	Монгол	–	Оросын	хооронд	18.93	тэрбум	ам.долларын	гадаад	
худалдаа	хийжээ.	Монгол	Улсын	гадаад	худалдаанд	2005	оноос	хойш	ОХУ-ын	эзэлсэн	хувийг	
дараах	хүснэгтээс	харна	уу.	

	 Эх	сурвалж:	Гадаад	худалдааны	статистик	мэдээлэл	(газар	Г.	е.,	Гадаад	худалдааны	
статистик	мэдээлэл,	2005-2019)

	 Хүснэгт	4-өөс	харахад	сүүлийн	15	жилийн	дунджаар	Монгол	Улсын	гадаад	худалдаанд	
ОХУ	16.53	хувийг	эзэлжээ.	Монгол	Улсаас	ОХУ-д	экспортолсон	барааны	нэр	төрөл,	статистик	
дүнд	багахан	хэмжээний	өөрчлөлт	орсон	байна.	Харин	тус	улсаас	импортолсон	бараа	2005	
онд	 0.4	 тэрбум	ам.	 доллар	байсан	 бол	 2019	 онд	 1.79	 тэрбум	ам.	 долларт	 хүрч	 нэмэгдсэн	
байна.	 Импортын	 хэмжээ	 нэмэгдсэн	 хэдий	 ч	 барааны	 бүтцэд	 томоохон	 өөрчлөлт	 ороогүй	
бөгөөд	нефть	бүтээгдэхүүний	импортын	хэмжээ	өссөн.

В. БНХАУ-ЫН ГАДААД ХУДАЛДААНЫ БОДЛОГО, 
ХОЁР УЛСЫН ГАДААД ХУДАЛДАА, ХАМТЫН АЖИЛЛАГАА

	 БНХАУ	дэлхийн	 эдийн	 засгийн	 нөлөө	 бүх	 улс	 орны	 хувьд	 өөрийн	 орны	 худалдааны	
бодлогод	байнга	анхаарч	ирсэн.	Тус	улсаас	нэмүү	өртөг	шингэсэн	барааг	экспортлох,	энэ	нь	
дотооддоо	жижиг,	дунд	үйлдвэрлэлийг	дэмжих,	ажилгүйдлийг	бууруулах,	үндэсний	үйлдвэрлэл	
дэмжих	зэрэг	өндөр	ач	холбогдолтой.	БНХАУ-ын	гадаад	худалдаа	“Дэлхийн	үнийн	сүлжээ”-д	
гол	байр	суурь	эзэлж	байна.	

	 Дэлхийн	худалдааны	80	орчим	хувь	нь	Дэлхийн	үнийн	сүлжээ	(ДҮС)-ээр	дамжин	явагдаж	
байгаа	бөгөөд	үүнд	“Барааг	дотоодод	болон	гадаадад	боловсруулах”	гаалийн	горим	гол	үүрэг	
гүйцэтгэж	байна.	ДҮС-ний	торон	хэлхээг	дурандан	харах	нэг	өвөрмөгц	тал	нь	боловсруулах	
горим	 ашиглан	 хийх	 худалдаа	 (нэмүү	 өртөг	 шингэсэн	 худалдаа)	 юм.	 Боловсруулах	 горим	
ашиглан	хийх	худалдаа	гэдэг	нь	компаниуд	түүхий	эдээ	өөр	өөр	улсаас	авч,	өөр	нэг	улсад	
угсарч,	 эцсийн	 бүтээгдэхүүнийг	 гуравдагч	 орны	 зах	 зээлд	 гаргах	 процесс	 юм.	 БНХАУ-ын	
боловсруулах	 горим	 ашиглан	 хийх	 худалдаа	 нь	 тус	 улс	 өөрчлөлт,	 шинэчлэлт,	 нээлттэй	
бодлого	 явуулсан	 цагаас	 эхлэн	 ийнхүү	 хурдацтай	 өссөн	 нь	 дээрх	 статистикаас	 харагдаж	

Зураг 3. Монгол Улс ОХУ-тай хийсэн гадаад худалдааны нийт эргэлт 
(2005-2019 он, сая ам. долл.)   

Хүснэгт 4. Монгол Улсын гадаад худалдаанд ОХУ-ын эзлэх хувь (2005-2019 он)

байна.	Түүнчлэн	БНХАУ-ын	аж	үйлдвэржилтийн	процессыг	хурдасгах,	аж	үйлдвэрийн	бүтцийг	
өөрчлөн	шинэчлэх	ажлыг	идэвхжүүлэх,	шинээр	ажлын	байр	бий	болгох,	эдийн	засгаа	дэлхийн	
эдийн	засагтай	нэгтгэхэд	чухал	үүрэг	гүйцэтгэсэн.

	 Эх	 сурвалж:	 ДГБ,	 Дотоодод	 болон	 гадаадад	 боловсруулах	 горимын	тухай	ДГБ-ын	
гарын	авлага,	2017	он

Дэлхийн	үнийн	сүлжээ	нь	сүүлийн	10	жилд,	ялангуяа	Хятадын	экспортод	чухал	үүрэг	гүйцэтгэж	
байна.	1979-2016	оны	хооронд	БНХАУ-ын	боловсруулах	горим	ашиглан	хийсэн	худалдааны	
нийт	импорт,	экспортын	үнийн	дүн	235	сая	ам.доллараас	1.11	их	наяд	ам.доллар	болж	өссөн	
бөгөөд	энэ	горимын	тус	улсын	гадаад	худалдаанд	эзлэх	хувь	1.5-30.2	хувь	хүртэл	нэмэгдсэн.	
Боловсруулах	 горим	 ашиглан	 хийх	 худалдааны	 үр	 дүнд	шууд	 байдлаар	 40	 сая,	 шууд	 бус	
байдлаар	60	сая	ажлын	байр	бий	болгожээ	(ДГБ,	2017).	

БНХАУ-ын	гадаад	худалдааны	гол	түнш	орон	АНУ	юм.	Сүүлийн	жилүүдэд	АНУ-ын	томоохон	
корпорациуд	үйлдвэрээ	БНХАУ	руу	нүүлгэж	байсан	нь	хөдөлмөрийн	хөлсний	хямд	зардал,	
түүнчлэн	 гадаадын	 хөрөнгө	 оруулалтыг	 дэмжих	 бодлоготой	 нь	 шууд	 холбоотой.	 Түүнчлэн	
дээр	дурдсан	дэлхийн	үнийн	сүлжээ	мөн	нөлөөлсөн	гэж	үзэж	болно.

БНХАУ-д	 2008	 оноос	 хүчин	 төгөлдөр	 болсон	 Аж	 ахуйн	 нэгжийн	 орлогын	 татварын	 тухай	
хуулиар	 (Corporate	 Income	 tax	 law)	 гадаадын	 хөрөнгө	 оруулалттай	 аж	 ахуйн	 нэгжүүдийн	
орлогын	татварыг	25	хувь	болгосон	ба	2007	оны	03	дугаар	сарын	16-аас	өмнө	үйл	ажиллагаагаа	
эхэлсэн	 гадаадын	хөрөнгө	оруулалттай	аж	ахуйн	нэгжүүд	нь	15	хувийн	татвар	төлөхөөр	уг	
хуульд	заасан	байна.	

БНХАУ-д	хувь	хүний	орлогын	татварыг	3-45	хувийн	татвар	ногдуулж	байна.	Жижиг	компаниуд	
тодорхой	тохиолдолд	20	хувийн	аж	ахуйн	нэгжийн	татвар	төлдөг.	Компаниуд	тодорхой	бүс	
нутгуудад	10	хувийн	татвар	төлдөг	бол	өндөр	технологийн	компаниуд	15	хувийн	татвар	төлдөг	
байна.

Зураг 4. БНХАУ-ын боловсруулах горим ашиглан
 хийгдэх худалдааны бодлогын систем

Нэгдүгээрт

-	(гаалийн)	баталгаат	горимын	бодлогын	хүрээнд	эд	анги,	материал	
боловсруулахаар	оруулж	ирэхэд	гаалийн	татвар,	НӨАТ	авдаггүй;	
-	зөвхөн	тэдгээрийн	заримыг	дотоодын	зах	зээл	дээр	борлуулсан	тохиолдолд	л	
татвар	ногдуулдаг.	

Хоёрдугаарт

-	боловсруулах	горим	ашиглан	хийгдэх	худалдаа	(нэмүү	өртөг	шингэсэн	худалдаа)-
ны	хувьд	хатуу	бус	хяналтын	бодлого	мөрддөг.	
-	Цөөн	тооны	эмзэг	(хориглосон,	хязгаарласан)	барааг	эс	тооцвол	импортын	
материалд	холбогдох	зөвшөөрөл	(лиценз)	шаарддаггүй;	
-	тийм	зөвшөөрөл	(лиценз)-ийг	зөвхөн	зарим	материалыг	дотоодын	зах	зээлд	
борлуулах	тохиолдолд	шаарддаг.

Гуравдугаарт

-	гадаадын	талаас	дотоодын	талд	үнэ	төлбөргүй	өгсөн	боловсруулах	тоног	
төхөөрөмжийг	гаалийн	татвар,	лицензээс	чөлөөлдөг.	

	 Гадаад	 худалдаа	 эрхлэгч	 (экспорт,	 импорт)	 аж	 ахуйн	 нэгжийн	 үйл	 ажиллагаанд	
ногдуулах	 татварын	 эрх	 зүйн	 зохицуулалтад	 2016	 онд	 шинэ	 журам	 нэвтрүүлжээ.	 Өөрөөр	
хэлбэл,	 импортын,	 эскпортын	 барааны	 нэр	 төрлөөс	 хамаарч	 түүнд	 ногдуулах	 татвар,	
хураамжийг	ялгаатай	зохицуулсан	байна.	Тухайлбал,	БНХАУ-д	импортолсон	бүх	бараанд	13	
хувийн	 гаалийн	 татвар,	 бүх	 бараанд	 нэмэгдсэн	 өртгийн	 албан	 татвар	 17	 хувиар	 ногдуулж	
байна.	Харин	экспортын	бараанд	0	татварыг	ногдуулж	байна.

	 Зураг	5-д	БНХАУ-д	худалдааны	хориглолт,	хязгаарлалтад	хамаарах	салбарыг	үзүүлсэн.	

	 Монгол	Улс	нь	БНХАУ-тай	1949	оны	10	дугаар	сарын	16-ны	өдөр	дипломат	харилцаа	
тогтоосон	 ба	 гадаадын	 хөрөнгө	 оруулагч	 орнуудыг	 Хятад	 Улс	 сүүлийн	 14	 жил	 тэргүүлж	
байна4.	Хоёр	улсын	Засгийн	газар	хооронд	2015	оны	байдлаар	41	төрлийн	132	баримт	бичгийг	
байгуулжээ.

	 Эх	сурвалж:	Монгол	Улс	БНХАУ-ын	харилцааны	лавлах	(ГХЯ,	2015)	

	 Зураг	 6-гаас	 харахад	 хоёр	 орны	 Засгийн	 газар	 хооронд	 байгуулсан	 баримт	 бичигт	
“Худалдаа,	эдийн	засаг”	11	хувийг	эзэлсэн	ба	“Монгол	Улс,	Бүгд	Найрамдах	Хятад	Ард	Улсын	
худалдаа,	эдийн	засгийн	хамтын	ажиллагааг	хөгжүүлэх	дунд	хугацааны	хөтөлбөр”	нь	хоёр	
орны	худалдааг	хөгжүүлэхэд	томоохон	үүрэг	 гүйцэтгэсэн.	Монгол	Улс	нь	БНХАУ-тай	эдийн	
засаг,	 худалдааны	 харилцааг	шинэ	 агуулга	 хэлбэрээр	 баяжуулан	 хөгжүүлж,	 2020	 он	 гэхэд	

Зураг 5. БНХАУ-ын худалдааны хориглолт, хязгаарлалт

Зураг 6. Монгол Улс БНХАУ-ын Засгийн газар хооронд 1955-2015 оны хооронд 
байгуулсан баримт бичгийн чиглэл, эзлэх хувь

Хязгаарласан салбар:

-	Ховор,	үнэ	цэнэтэй	ашигт	малтмалын	нөөцийн	хайгуул,	олборлолтын	салбар.

Хориглосон салбар:

-	Үндэсний	аюулгүй	байдал,	Улсын	батлан	хамгаалахын	аюулгүй	байдалд	халдсан;
-	Хүрээлэн	буй	орчин,	Хүний	эрүүл	мэндэд	сөрөг	нөлөөтэй;
-	Байгалийн	нөөцийн	хамгаалалт,	ашиглалтад	сөрөг	нөлөө	үзүүлэх;	
-	Хятадын	ховор	уламжлалт	технологийг	хэрэглэх;
-	Радио	идэвхт	бүтээгдэхүүний	хайгуул,	олборлолт;
-	Ерөнхий	боловсролын	салбар.

41990-2013 оны байдлаар Монгол Улсад БНХАУ-ын талаас 3.8 тэрбум ам. долларын хөрөнгө оруулалт хийгээд байна.

худалдааны	нийт	эргэлтийг	10	тэрбум	ам.долларт	хүргэх	зорилтыг	2014	онд5		“БНХАУ	болон	
Монгол	Улсын	иж	бүрэн	стратегийн	түншийн	харилцааг	хөгжүүлэх	тухай	хамтарсан	тунхаг”-т	
дэвшүүлсэн.	Монгол	–	Хятад	хоёр	улсын	2005-2019	оны	гадаад	худалдааны	эргэлтийг	зураг	
10-аас	харна	уу.	

	 Эх	сурвалж:	Гадаад	худалдааны	статистик	мэдээлэл	(газар	Г.	е.,	Гадаад	худалдааны	
статистик	мэдээлэл,	2005-2019)

	 Сүүлийн	 15	 жилд	 	 Монгол	 –	 Хятадын	 гадаад	 худалдааны	 эргэлт	 71.27	 тэрбум	 ам.	
долларт	хүрсэн	бөгөөд	2019	онд	8.85	тэрбум	ам.	долларт	хүрсэн	нь	хамгийн	өндөр	өсөлтөд	
тооцогдож	 байна.	 Монгол	 Улсын	 2005	 оноос	 хойш	 гадаад	 худалдаанд	 БНХАУ-ын	 эзэлсэн	
хувийг	дараах	хүснэгтээс	үзнэ	үү.	

	 Эх	сурвалж:	Гадаад	худалдааны	статистик	мэдээлэл	(газар	Г.	е.,	Гадаад	худалдааны	
статистик	мэдээлэл,	2005-2019)

	 Хүснэгт	 5-аас	 харахад	 БНХАУ	 нь	 Монгол	 Улсын	 гадаад	 худалдааны	 эргэлтэд	 2010	
оноос	хойш	50-иас	дээш	хувь,	экспортод	80-аас	дээш	хувийг	эзлэх	болжээ.	Сүүлийн	10	жилд	
Монгол	Улсын	гадаад	худалдааны	эргэлт	БНХАУ-аас	шууд	хамаарч	байна.	Иймд	ДХБ,	ДГБ-
аас	баталсан	олон	улсын	гэрээ,	хэлэлцээр	болон	хоёр	талт	хамтын	ажиллагааг	зохицуулсан	
баримт	бичгийн	хүрээнд	БНХАУ-тай	хийж	байгаа	гадаад	худалдааны	бодлого,	зохицуулалт,	
гадаад	худалдаа,	гаалийн	үйл	ажиллагаагаа	уялдуулах	шаардлагатай	байна.	
  

Г. МОНГОЛ – ОРОС – ХЯТАДЫН НЭГДЭН ОРСОН ОЛОН УЛСЫН ГЭРЭЭ, 
ХЭЛЭЛЦЭЭРИЙН ХҮРЭЭНД ГАДААД ХУДАЛДААНЫ БОДЛОГО, ЧИГЛЭЛИЙГ 

УЯЛДУУЛАХ БОЛОМЖ

Судалгааны	ажлын	энэ	хэсэгт	Монгол	Улсын	хөрш	орнуудын	гадаад	худалдааны	бодлого,	
зохицуулалтууд	 нь	 ДХБ,	 ДГБ-аас	 батлан	 гаргасан	 гадаад	 худалдаа,	 гаалийн	 үйл	
ажиллагаатай	холбоотой	баримт	бичгийн	хүрээнд	хэрхэн	хамтран	ажиллах	боломжийг	

тодорхойлохыг	 зорьсон.	 НҮБ-ын	 Ази,	 Номхон	 далайн	 бүс	 нутгийн	 эдийн	 засаг,	 нийгмийн	
комиссын	судалгаанд	 гадаад	худалдааны	бодлогод	нөлөөлөх	 хүчин	 зүйлийг	дараах	 зурагт	
үзүүлснээр	тодорхойлсон	байдаг.

Зураг 7. Монгол Улс БНХАУ- тай хийсэн гадаад худалдааны нийт эргэлт 
(2005-2019 он, сая ам. долл.)   

Хүснэгт 5. Монгол Улсын гадаад худалдаанд БНХАУ-ын эзлэх хувь (2005-2019 он)

5 БНХАУ-ын Ши Жиньпин дарга 2014 оны 8 дугаар сард Монгол Улсад айлчлах үед талууд Монгол Улс, БНХАУ-ын хооронд 
иж бүрэн стратегийн түншлэлийн харилцаа тогтсоныг зарлан 2020 он гэхэд худалдааны хэмжээг 10 тэрбум ам.долларт 
хүргэх зорилт дэвшүүлжээ.

 Эх	сурвалж.	НҮБ-ын	Ази,	Номхон	далайн	бүс	нутгийн	эдийн	засаг,	нийгмийн	комисс
	 Гадаад	худалдааны	бодлогод	зөвхөн	тариф,	татварын	бодлого	нөлөөлөхгүй	болохыг	Зураг	8-д	
үзүүлсэн.	Өөрөөр	хэлбэл,	гадаад	худалдааны	бодлогод	“Гаалийн	тариф	0-10,	Бодлого	зохицуулалт	
60-90	хувь,	Газар	зүйн	байршил	30	хувь”	нөлөөлөх	боломжтойг	улс	орнуудын	бодлогыг	харьцуулан	
судалж	гаргасан	байна.	Гадаад	худалдааны	бодлого,	чиглэлийг	тодорхойлоход	улс	төрийн	зөв	бодлого,	
шийдвэр	 чухал.	 Гэтэл	 дан	 ганц	 чөлөөт	 худалдааны,	 эсхүл	 эдийн	 засгийн	 түншлэлийн	 хэлэлцээр	
байгуулснаар	эдийн	засгийн	хөгжлийг	түргэсгэх	тухай	зарим	шийдвэр	гаргагчдын	дунд	байдаг	өрөөсгөл	
ойлголтыг	НҮБ-ын	Ази,	Номхон	далайн	бүс	нутгийн	эдийн	засаг,	нийгмийн	комиссын	дээрх	судалгаа	
няцааж	байна.		
 
	 Гаалийн	тариф	нь	ДХБ-д	нэгдэн	орохдоо	улс	орнуудын	авсан	үүрэг	амлалт	буюу	тааз	тарифын	
хэмжээнээс	хамаарна.	Энэ	хэсэгт	ДГБ-аас	батлан	гаргасан	олон	улсын	гэрээ,	хэлэлцээр,	бодлогын	
баримт	 бичгийг	 харьцуулан	 судалсан	 гол	 зорилго	 нь	 улс	 хооронд	 хийх	 хил	 дамнасан	 худалдаанд	
хяналт	тавих	үндсэн	чиг	үүргийг	гаалийн	байгууллага	хэрэгжүүлдэг.	Иймд	гурван	улсын	гаалийн	үйл	
ажиллагааг6	 	 уялдуулснаар	 худалдааны	 эргэлтийг	 түргэсгэх,	 худалдааг	 хөнгөвчлөх	 боломж	 бүрдэх	
юм.	 Өөрөөр	 хэлбэл,	 гаалийн	 байгууллагын	 чиг	 үүрэгт	 худалдааг	 дэмжих,	 үндэсний	 үйлдвэрлэлийг	
хамгаалах	бодлого	хамаарах	тул	эдгээр	байгууллагын	үйл	ажиллагааг	уялдуулснаар	Монгол	Улсын	
гадаад	 худалдаа	 өсөн	 нэмэгдэх,	 мөн	 гаалийн	 зарим	 горимын	 тусламжтай	 (Тухайлбал,	 гаалийн	
баталгаат	 бүс,	 чөлөөт	 бүс,	 барааг	 дотоодод	 болон	 гадаадад	 боловсруулах	 гаалийн	 горим)	 эдийн	
засгийн	өсөлтийг	нэмэгдүүлэх	боломжтой	юм.	

	 Гаалийн	үйл	ажиллагааг	уялдуулахад	ДГБ,	ДХБ-аас	гаргасан	бодлогын	баримт	бичгийн	хүрээнд	
хамтран	ажиллахад	үр	дүн	гарах	нь	дамжиггүй.	Хүснэгт	6-д	гадаад	худалдаатай	холбоотой	ДГБ,	ДХБ-
аас	гаргасан	гэрээ,	хэлэлцээрт	нэгдэн	орсон	огноог	харьцуулан	үзүүллээ	(Хавсралт	2.	Монгол	Улсын	
соёрхон	баталсан	гадаад	худалдаа,	гаалийн	үйл	ажиллагаатай	холбоотой	олон	талт	болон	хоёр	
талт	гэрээ,	хэлэлцээр).

6 ДГБ-ын “Гаалийн горимыг хялбарчлах, уялдуулах тухай” конвенцид “гаалийн хуулийн хэрэгжилтийг хангуулах, гаалийн 
болон бусад татварыг хураан авах, мөн импорт, экспорт болон барааны хадгалалт, хөдөлгөөнтэй холбоотой бусад хууль, 
журмуудыг мөрдөх чиг үүрэг бүхий Засгийн газрын үйлчилгээний албыг гаалийн байгууллага хэмээнэ” гэж гаалийн алба 
болон түүний гүйцэтгэх чиг үүргийг хамтад нь тодорхойлсон.

Гаалийн 
тариф:

Бодлого, 
зохицуулалттай 

холбоотой 
“Тарифын бус
 хориг саад” 

Газар зүйн 
байршилтай 

холбоотой хүчин 
зүйл: 

-	 0-10	 хувь	 (нэн	 тааламжтай,	 хөнгөлөлттэй	 гаалийн	 тарифын	 хувь	
хэмжээ).

-	30	хувь.	

- 60-90 хувь:
	 -	Хил	дээрх	зардал:	1	хувь	
	 -	 Мэдээлэл,	 харилцаа	 холбооны	 бэлэн	 байдал	 (Хил,	 гаалийн	
цахим	үйлчилгээ,	цахим	худалдаа):	6-7	хувь
	 -	Бизнесийн	орчин	(дүрэм,	журам,	зохицжжлалт):	6-7	хувь
	 -	Дамжин	өнгөрөх	болон	далайн	боостын	дамжуулан	өнгөрүүлэх	
чадавх:	16-18	хувь
	 -	Худалдааны	бусад	зардал:		52-57	хувь
	 	 -	Стандарт,	техникийн	нөхцөлүүд	(SPS,	TBT)”,	
	 	 -	Худалдааны	дүрэм	журмын	шууд	бус	зардал,	
	 	 -	Валютын	ханш,	
	 	 -	Бусад	тарифын	бус	саад

Зураг 8. Гадаад худалдааны бодлогод нөлөөлөх хүчин зүйл

Хүснэгт 6. ДГБ, ДХБ-аас гаргасан зарим гэрээ, хэлэлцээр, бодлогын гол баримт 
бичигт Монгол Улс, ОХУ, БНХАУ нэгдэн орсон байдал*

*гэрээ	хүчин	төгөлдөр	болсон	огноо
Эх	сурвалж:	ДГБ	 (ДГБ,	2019),	Дэлхийн	Худалдааны	Байгууллагын	албан	ёсны	цахим	хуудас	 (ДХБ,	
Олон	улсын	гэрээ,	хэлэлцээр,	2019)

	 Хүснэгт	6-д	гурван	улсын	хооронд	гадаад	худалдааны	бодлого,	гаалийн	горимыг	хялбарчлах,	
уялдуулах	боломж	олон	улсын	түвшинд	бүрдсэнийг	илтгэж	байна.	Улс	орны	эдийн	засгийн	хөгжилд	
гадаад	худалдаа,	түүний	дотор	тариф,	татварын	бодлого	гол	байр	суурь	эзэлдэг.	Монгол	Улс	гадаад	
худалдааны	 гол	 түнш	 орнуудтай	 зөвхөн	 хоёр	 талт	 хамтын	 ажиллагаагаар	 хязгаарлагдахгүй,	 олон	
улсын	 түвшинд	 хамтран	 ажиллах	 боломжтой	 хэдий	 ч	 өөрийн	 боломжийг	 бүрэн	 дүүрэн	 ашиглаагүй	
болох	нь	дараах	хүснэгтэд	үзүүлсэн	харьцуулсан	мэдээллээс	харагдаж	байна.		

 Эх	сурвалж:	The	World	Integrated	Trade	Solution	software	(Software,	2020)

	 Хүснэгт	7-гоос	харахад	Монгол	Улсын	гадаад	худалдааны	гол	түнш	орнуудад	мөрдөх	импортын	
барааны	тарифын	хувь	хэмжээ	нь	улс	орон	бүр	өөрийн	үндэсний	үйлдвэрлэлийг	тарифын	бодлогоор	
хамгаалах	 арга	 хэмжээний	 түвшин	 харилцан	 адилгүй	 байна.	 Импортын	 барааны	 хамгийн	 өндөр	
гаалийн	тариф	БНХАУ-д	695.5	хувь,	ОХУ-д	100	хувь,	харин	Монгол	Улсад	хамгийн	бага	буюу	40	хувь	
байна.	Хамгийн	өндөр	тарифын	хувь	хэмжээ	харилцан	адилгүй	боловч,	жигнэсэн	дундаж	тарифын	
хувь	хэмжээ	хөрш	орнууд	ойролцоо,	Монгол	улс	ойролцоогоор	1.6	хувиар	хөрш	орнуудаас	илүү	байна.	
Энгийн	дундаж	тарифын	хувь	хэмжээ	БНХАУ,	Монгол	Улсад	ойролцоо	бол,	БНХАУ	эдгээр	хоёр	улсаас	
ойролцоогоор	2.56	хувиар	илүү	байна.	

	 Энэ	нь	БНХАУ	дэлхийн	эдийн	засгийн	хөгжилд	гол	үүрэг	гүйцэтгэх	орон	бөгөөд	дэлхийд	хүн	амын	
тоогоор	тэргүүлэгч,	 түүнчлэн	тус	улсын	худалдааны	бодлого	үндэсний	үйлдвэрлэлийг	нэмэгдүүлэх,	
ялангуяа	дэлхийн	үнэ	цэнийн	сүлжээнд	гол	байр	эзлэх	орон.	Иймд	импортын	энгийн	дундаж	тариф	нь	
Монгол	Улс,	ОХУ-тай	харьцуулахад	өндөр	байна.	

	 Монгол	Улсын	зарим	албан	татварын	хувь	хэмжээг	хөрш	орнуудтай	харьцуулан	үзүүллээ.	

Хүснэгт 7. Импортын тарифын хувь хэмжээ, тарифын хэлэлцээр 
(2018 он, БНХАУ, ОХУ, Монгол Улс)

	 Эх	сурвалж:	https://www.pwc.com/gx/en/energy-utilities-mining/publications/pdf/pwc-gx-miining-tax-
es-and-royalties.pdf

	 Хүснэгт	 8-д	 үзүүлсэн	 гурван	 улсын	 зарим	 татварын	 хэмжээнээс	 харахад	 ОХУ-д	 аж	 ахуйн	
нэгжийн	орлогын	албан	татварын	доод	хувь,	НӨАТ,	Рояльти	өндөр	байна.	БНХАУ-д	аж	ахуйн	нэгжийн	
орлогын	албан	татвар	үйл	ажиллагааны	төрлөөс	хамаарч	10-25	хувь,	НӨАТ	17	хувь	байна.	Монгол	
Улсад	 эсрэгээрээ	 хөрш	 орнуудтай	 харьцуулахад	 бага	 татвар	 ногдуулдаг	 байна.	 Сонирхол	 татсан	
нэг	 асуудал	 нь	ОХУ-д	 аж	 ахуйн	 нэгж	 нийгмийн	 хариуцлагын	 хүрээнд	 хандив,	 дэмжлэг	 заавал	 өгөх	
шаардлагатай	бол	БНХАУ,	Монгол	Улсад	сайн	дураараа	өгдөг	нь	харагдлаа.			

	 БНХАУ,	ОХУ	нь	ДХБ-д	Монгол	Улстай	харьцуулахад	хожуу	элсэн	орсон.	Түүнчлэн	аж	үйлдвэр	
өндөр	хөгжсөн	тул,	өөрсдийн	үндэсний	үйлдвэрлэлийг	дэмжих	бодлогын	хүрээнд	татварын	бодлогод	
тун	болгоомжтой	ханддаг	болох	нь	харагдаж	байна.	Зөвхөн	БНХАУ	төдийгүй	дэлхийн	эдийн	засгийн	
нөлөө	 бүхий	 улс	 орнууд	 ДХБ	 байгуулах	 тухай	 Марракешийн	 хэлэлцээрт	 нэгдэн	 орохдоо	 өөрийн	
импортын	барааны	гаалийн	тарифын	хувь	хэмжээг	өндрөөр	авдаг	байна.	Өөрөөр	хэлбэл,	тухайн	улс	
өөрийн	үндэсний	үйлдвэрлэл,	түүний	дотор	хөдөө	аж	ахуй,	аж	үйлдвэрийн	салбараа	хамгаалан	ийнхүү	
тарифын	хэмжээг	өндөр	авсан	байдаг.	

	 ДХБ7	-ын	гадаад	худалдаа,	үйлчилгээний	худалдаа,	гарал	үүслийн	дүрэм,	оюуны	өмч,	худалдааг	
хөнгөвчлөх	 зэрэг	 чиглэлээр	 гаргасан	 олон	 улсын	 гэрээ,	 хэлэлцээр,	 бодлогын	 баримт	 бичгийг	 олон	
улсын	хэмжээнд	нэгдсэн	стандартаар	мөрдүүлэх,	уялдуулах	чиглэлийг	ДГБ	тодорхойлдог	 гэж	хэлж	
болно.	Иймд	тус	хоёр	байгууллагын	үйл	ажиллагаа	нэг	зоосны	хоёр	тал	шиг	уялдаатай	явагддаг	болох	
нь	олон	улсын	худалдааны	бодлого,	чиглэлийн	судлаачдын	бүтээлээс	тод	харагдана.				

 Гарал	үүслийн	дүрэм:	ДХБ-аас	гишүүн	орнуудын	хооронд	ямар	нэгэн	худалдааны	саад	тотгоргүй,	
худалдааг	 аль	 болох	 либералчлах	 бодлого	 баримтлан	 тус	 байгууллагын	 олон	 талт	 худалдааны	
системийн	 хэлэлцээрт	 үндсэн	 зарчмыг	 тусгасан	 байдаг.	 Эдгээрийн	 нэг	 нь	 нэн	 тааламжтай	 болон	
хөнгөлөлттэй	гаалийн	тарифыг	гишүүн	орнууд	хоорондоо	эдлэх	боломж	олгосон	явдал	юм.	

	 Иймд	ДХБ-ын	гишүүд	хоорондоо	хөнгөлөлттэй	гаалийн	тариф	эдлэх	зорилгоор	Эдийн	засгийн	
түншлэл,	эсхүл	Чөлөөт	худалдааны	хэлэлцээрийг	байгуулан	ажиллаж	байна.	БНХАУ	168		бүс	нутгийн	
болон	хоёр	талт	(Өнөөдрийн	байдлаар	6	улстай	эдийн	засгийн	болон	чөлөөт	худалдааны	хэлэлцээр	
байгуулах	хэлэлцээг	эхлүүлсэн),	ОХУ9	5	бүс	нутгийн	болон	хоёр	талт	Чөлөөт	худалдааны	хэлэлцээр	
болон	Эдийн	засгийн	түншлэлийн	хэлэлцээрийг	байгуулан	ажиллаж	байна.	Мөн	Иран,	Энэтхэг,	Египет,	
Сингапур	Улстай	Чөлөөт	худалдааны	хэлэлцээр	байгуулах	ажлыг	ОХУ	2016	онд	эхлүүлсэн	байна.	

	 Монгол	 Улс	 Япон	 болон	 АПТА-тай	 чөлөөт	 худалдааны	 хэлэлцээр	 болон	 эдийн	 засгийн	
түншлэлийн	 хэлэлцээрийг	 байгуулсан.	 Монгол	 Улсын	 гааль	 олон	 улсын	 конвенцид	 заасны	 дагуу	
гарал	үүслийн	улсыг	тодорхойлох	2	шалгуур	(“Барааг	бүрэн	үйлдвэрлэсэн	улс”	–	барааг	нэг	улсад	
үйлдвэрлэсэн	 бол	 мөрдөх,	 “Бараанд	 үлэмж	 хэмжээний	 боловсруулалт	 хийх”	 -	 барааг	 хоёр	 буюу	

Хүснэгт 8. Монгол Улсын зарим албан татварын хувь хэмжээг хөрш орнуудтай 
харьцуулсан харьцуулалт, хувиар

7 Гаалийн тарифаас гадна худалдааны гажилтыг зохицуулах “Демпингийн эсрэг арга хэмжээний тухай хэлэлцээрийн 
дагуу авах демпингийн эсрэг арга хэмжээ; Татаас болон саармагжуулах арга хэмжээний тухай Хэлэлцээрийн дагуу авах 
саармагжуулах арга хэмжээ; Хамгаалалтын арга хэмжээний тухай Хэлэлцээрийн дагуу авах хамгаалалтын арга хэмжээ” 
гэсэн гурван арга хэрэгслийг ДХБ-аас тодорхойлсон байдаг.
8 БНХАУ-тай Чөлөөт худалдааны хэлэлцээр байгуулсан түнш орон: ASEAN, Сингапур, Пакистан, Шинэ Зеланд, Чили, 
Перу, Коста Рика,Исланд, Швейцарь, Малдив, Гүрж, Хонг-Конг, Макао, Тайван, БНСУ, Австрали.
9 ОХУ-Беларус-Украин-Молдав-Тажикистан-Армен-Казахстан-Кыргыз-Узбекистан, ОХУ-Украин, Евроазийн эдийн засгийн 
холбоо (ОХУ-Казахстан-Беларусь-Армен-Кыргыз), Евроазийн эдийн засгийн холбоо-Вьетнам, Евроазийн эдийн засгийн 
холбоо-Серб.

түүнээс	 дээш	 улсад	 үйлдвэрлэсэн	 бол	 мөрдөх)-ийг	 мөрдөхөөр	 2008	 оны	 Гаалийн	 тариф,	 гаалийн	
татварын	 тухай	 хуульд	 тусгасан.	 Тус	 хуульд	 нэмэлт,	 өөрчлөлт	 оруулах	 тухай	 2016	 оны	 12	 дугаар	
сарын	9-ний	өдрийн	хуулиар	“4.5.	Нэн	тааламжтай	болон	хөнгөлөлттэй	тариф	хэрэглэх	 улсын	
жагсаалтыг	Засгийн	газар	батлах	бөгөөд	уг	жагсаалтад	хамаарах	улсын	гарал	үүсэлтэй	бараа	нь	
гарал	үүслийг	нотлох	баримт	бичигтэй	байна”,	“31.8.Гарал	үүслийн	гэрчилгээ	заавал	шаардагдах	
барааны	жагсаалтыг	Засгийн	газар	батална”	гэж	заасан	байна.	Харин	Эдийн	засгийн	түншлэлийн	
болон	Чөлөөт	худалдааны	хэлэлцээр	байгуулсан	улс	орны	хувьд	уг	хэлэлцээрт	гарал	үүслийн	дүрмийг	
хэрхэн	тодорхойлохыг	тусгасан	байдаг.

ДҮГНЭЛТ 

Монгол	Улс	далайд	гарцгүй,	эдийн	засгийн	хөгжлөөр	сул	дорой	орны	хувьд	гадаад	худалдаанаас	
үлэмж	хамааралтай.	Иймд	гадаад	худалдааны	бодлого,	чиглэлийг	зөв	тодорхойлох,	ялангуяа	
худалдааны	гол	түнш	болсон	хөрш	орнуудын	гадаад	худалдааны	бодлого,	чиглэл,	тээврийн	дэд	

бүтцийн	чиг	хандлага,	хөгжилтэй	уялдуулах,	нягт	хамтран	ажиллах	хэрэгцээ,	шаардлага	байсаар	байна.	
Энэхүү	судалгааны	ажлаар	гурван	орны	гадаад	худалдааны	өнөөгийн	байдал,	бодлого	чиглэл,	ДХБ,	
ДГБ-ын	бодлого,	чиглэлийг	уялдуулах,	худалдааг	хөнгөвчлөх	үйл	ажиллагаа,	гаалийн	байгууллагын	
хамтын	ажиллагааг	хөгжүүлэх	боломжийн	талаар	судалсан.	Судалгааны ажлыг дараах байдлаар 
дүгнэж байна: 

	 1/Тухайн	 улсын	 хүн	 ам,	 газар	 зүйн	 байршил,	 эдийн	 засгийн	 хөгжил	 зэргээс	 хамаарч	 гадаад	
худалдааны	 бараа	 эргэлтийн	 хэмжээ,	 төрөл	 харилцан	 адилгүй	 байна.	 Тухайлбал,	 Дотоодын	 нийт	
бүтээгдэхүүнээр	БНХАУ	2,	ОХУ	12,	Монгол	Улс	126	дугаарт	тус	тус	жагссан.	Дэлхийн	эдийн	засагт	
манай	хөрш	орнуудын	гүйцэтгэх	үүрэг	үлэмж	их	бөгөөд	зөвхөн	Монгол	Улсад	төдийгүй	дэлхийн	бүх	улс	
орны	гадаад	худалдаанд	гол	түнш	орны	нэгд	тооцогддог.	

	 Монгол	Улсын	экспортод	2005	онд	БНХАУ	48	хувь	эзэлж	байсан	бол	2019	онд	89	хувь	эзэлжээ.	
Сүүлийн	таван	жилийн	дунджаар	нийт	гадаад	худалдааны	эргэлтэд	БНХАУ	63.4	хувь	эзэлсэн,	түүний	
дотор	экспортод	86	хувийг	эзэлж	байгаа	нь	нэг	улсаас	гадаад	худалдаа	үлэмж	ихээр	хараат	болохыг	
харуулж	байна.	Барааны	бүтцийг	харьцуулан	судлахад	Монгол	Улсын	экспортод	уул	уурхайн	бараа	
эзлэн,	хэрэглээний	барааны	дийлэнх	хэсгийг	импортолж	байгаа	нь	хөрш	орнуудтай	харьцуулахад	аж	
үйлдвэрийн	хөгжил	сул	байгааг	илтгэж	байна.	

	 ОХУ-тай	 хийсэн	 худалдаанд	 томоохон	 хэмжээний	өөрчлөлт	ороогүй.	Сүүлийн	 таван	жилийн	
дунджаар	нийт	 гадаад	худалдааны	эргэлтэд	ОХУ	12.7	хувь	эзэлсэн	бөгөөд	түүний	дотор	импортод	
27.7	хувийг	эзэлж	байна.	Тус	улсад	экспортолсон	бараа	нь	уул	уурхайн	эрдэс	бүтээгдэхүүн,	малын	
гаралтай	бараа,	түүхий	эд	эзэлжээ.	Импортын	бүтцээс	харахад	нефть	бүтээгдэхүүн	гол	байр	суурь	
эзэлсэн	хэвээр	байна.

	 2/ДХБ,	 ДГБ-аас	 гаргасан	 бодлогын	 баримт	 бичиг,	 хоёр	 орны	 хооронд	 болон	 бүс	 нутгийн	
хэмжээнд	байгуулсан,	байгуулахаар	төлөвлөсөн	баримт	бичгийн	хүрээнд	хамтран	ажиллах	боломж	
өргөн	хүрээнд	байгааг	гурван	улсын	нэгдэн	орсон	олон	улсын	гэрээ,	хэлэлцээр	харуулж	байна.	

	 Монгол	Улс,	ОХУ,	БНХАУ	гадаад	худалдааны	үйл	ажиллагааг	зохицуулсан	олон	улсын	түвшний	
долоон	баримт	бичигт	нэгдэн	орсон	талаар	IV	хэсэгт	өгүүлсэн.	Эдгээр	олон	улсын	гэрээ,	хэлэлцээр,	
стандартад	 гадаад	 худалдааг	 хөнгөвчлөх,	 худалдааны	 мэдээлэл	 солилцох,	 хөнгөлөлттэй	 гаалийн	
тарифын	хувь	хэмжээ	мөрдөх,	гаалийн	үйл	ажиллагааг	хялбарчлах,	уялдуулах	боломжууд	багтсан.	

	 ДХБ-аас	тус	байгууллагын	гишүүн	орнууд	импортын	гаалийн	тарифын	хөнгөлөлт	эдлэх	болон	
эдийн	 засгийн	 түншлэл	 байгуулах	 хоёр	 талт	 хэлэлцээр	 байгуулах	 боломжийг	 олгосон.	Монгол	Улс	
“Ази,	Номхон	далайн	худалдааны	хэлэлцээр”-т	2019	онд	нэгдэн	орсон	бөгөөд	2021	оноос	хэрэгжиж	
эхэлсэн.	Энэхүү	хэлэлцээрт	БНХАУ	нэгдэн	орсон.		

	 Монгол	 Улс	 БНХАУ,	ОХУ-тай	 Засгийн	 газар	 хооронд	 болон	 байгууллага	 хооронд	 худалдаа,	
хөрөнгө	 оруулалтыг	 нэмэгдүүлэх,	 хөгжүүлэх	 олон	 төрлийн	 баримт	 бичиг	 байгуулжээ.	 Төрийн	
байгууллагаас	эдгээр	баримт	бичгийн	хэрэгжилтийн	талаар	мэдээлэл	авахыг	хүсэхэд	нэгдсэн	байдлаар	
дүгнэлт	хийсэн	байдал	харагдсангүй.	

САНАЛ, ЗӨВЛӨМЖ

	 Монгол	Улсын	эдийн	засгийн	хөгжилд	гол	үүрэг	гүйцэтгэх	гадаад	худалдааны	бодлого,	
чиглэлийг	хөрш	орнуудтай	харьцуулан	судалж,	дараах	санал,	зөвлөмжийг	гаргаж	байна:	

Нэг. Худалдаа, эдийн засаг, хилийн хяналт, дэд бүтцийн чиглэлээр байгуулсан 
баримт бичгийн хэрэгжилтийг хангах ажлыг эрчимжүүлэх: 

	 1/ОХУ,	 БНХАУ-тай	 хоёр	 орны	 Засгийн	 газар	 хооронд	 худалдаа,	 эдийн	 засаг,	 дэд	
бүтцийн	 чиглэлээр	 байгуулсан	 гэрээ,	 хэлэлцээр,	 санамж	 бичиг,	 хамтын	 ажиллагааны	
төлөвлөгөө	 зэрэг	 баримт	 бичгийн	 нэгдсэн	 жагсаалтыг	 гарган,	 давхардсан	 баримт	 бичгийг	
уялдуулах,	нэгтгэх	ажлыг	зохион	байгуулах;	

	 2/ОХУ,	БНХАУ	нь	Монгол	Улсын	мөнхийн	хөрш,	 стратегийн	 гол	 түнш	орон.	Монгол	
Улсын	 гадаад	 худалдааны	 бараа	 эргэлтэд	 сүүлийн	 таван	 жилийн	 дунджаар	ОХУ,	 БНХАУ	
хамтдаа	76.1	хувийг	эзэлсэн.	Эсрэгээрээ	Монгол	Улс	хөрш	орнуудын	худалдаанд	нэг	хувь	
хүрэхтэй	үгүйтэй	хувь	эзэлдэг.	Энэ	талаар	худалдааны	чиглэлийн	судлаачид10	 	“...	чөлөөт	
худалдааны	хэлэлцээр	нь	түнш	улсуудын	хувьд	“худалдааны	бус	агуулга”-тай	(tradeless)”	
болох	талаар	бодлогын	судалгааны	ажилд	өгүүлсэн	байдаг.	

	 Хөрш	 орнуудын	 гадаад	 худалдаанд	 бид	маш	бага	 хувь	 эзэлж	 байгаа	 нь	 хэдийгээр	
олон	төрлийн	худалдааг	хөгжүүлэх	баримт	бичиг	байгуулсан	боловч	хэрэгжилтийг	Монголын	
талаас	санаачилга	гаргаагүй	тохиолдолд	хөрш	орнууд	түрүүлж	санаачилга	гаргахгүй	байгаа	
байдал	 ажиглагдсан.	 Хэдийгээр	 олон	 төрлийн	 худалдаа,	 эдийн	 засаг,	 хилийн	 хяналтын	
чиглэлийн	баримт	бичгийг	даяарчлалын	эрин	зуунд	байгуулсан	боловч	тунхаглалын	шинжтэй,	
зөвхөн	 уулзалтаас	 уулзалтад,	 цаасан	 дээр	 хамтын	 ажиллагаа	 үлдсэн	 гэж	 хэлж	 болохоор	
байна.	Иймд	Монголын	тал	өөрсдөө	идэвх,	санаачилга	гаргаж	ажиллах	нь	зүйтэй.

Хоёр. Гадаад худалдаа, хилийн хяналтын үйл ажиллагааг зохион байгуулах төрийн 
байгууллагын хамтын ажиллагааг хөгжүүлэх, чадавхыг бэхжүүлэх: 

	 1/Монгол	Улс,	ОХУ	болон	БНХАУ-ын	хооронд	худалдааны	хөгжлийг	дэмжихийн	тулд	
таатай	нөхцөл	бүрдүүлэх	хүрээнд	хамтран	ажиллах	тухай	Монгол	Улсын	Гаалийн	ерөнхий	
газар,	 ОХУ-ын	 Холбооны	 гаалийн	 алба,	 БНХАУ-ын	 Гаалийн	 ерөнхий	 газар	 хоорондын	
Санамж	бичгийн	хэрэгжилтийг	хангах	ажлыг	эрчимжүүлэх,	барааны	нэр	төрлийн	сонголтыг	
нэмэгдүүлэх	хамтын	ажиллагааны	механизмыг	бий	болгох;

	 2/Гурван	 улсын	 эдийн	 засгийн	 коридорын	 хөгжлийг	 түргэтгэх,	 гадаад	 худалдааг	
тээврийн	дэд	бүтэцтэй	уялдуулан	хөгжүүлэх	бодлого	баримтлах;

	 3/ОХУ,	БНХАУ-ын	гадаад	худалдааны	бодлогод,	тариф,	татварын	бодлогоос	гадна,	
үйл	ажиллагааг	уялдуулах,	хялбаршуулах,	стандартчилах	чиглэл	давамгайлж	байна.	Иймд	
гаалийн	 хяналтыг	 харилцан	 хүлээн	 зөвшөөрөх,	 хилийн	 хяналтын	 байгууллагын	 хамтын	
ажиллагааг	 хөгжүүлэх	 замаар	 үйл	 ажиллагааны	 горимоо	 ижилтгэж,	 гадаад	 худалдаанд	
зарцуулах	цаг	хугацаа,	зардлыг	бууруулах;

	 4/Нэмүү	өртөг	шингэсэн	барааны	экспортыг	нэмэгдүүлэхдээ	“Барааг	дотоод,	гадаадад	
боловсруулах”,	“Гаалийн	баталгаат	бүс,	чөлөөт	бүс”-ийн	гаалийн	горимыг	ашиглах.	Барааг	
дотоодод	болон	 гадаадад	боловсруулах	 гаалийн	 горимын	дагуу	уул	уурхайн	бус	 гаралтай	
барааны	экспортыг	нэмэгдүүлэх,	худалдаа	эрхлэгч	нарт	хөрш	орнуудын	зах	зээлд	бараагаа	

10 МУИС-ийн Бизнесийн сургуулийн Маркетинг, Олон улсын худалдааны тэнхимийн I багийн 2012 онд гүйцэтгэсэн 
“Худалдааны гол түнш орнуудтай чөлөөт худалдааны хэлэлцээр байгуулах боломж болон эрсдэл” сэдэвт бодлогын 
судалгаанд “Худалдааны гол түнш эдгээр улсууд Монгол Улсын гадаад худалдаанд 80 гаруй хувийг эзэлж байгаа ба манай 
гадаад худалдаа хоёр хөрш улсаас, ялангуяа БНХАУ-аас үлэмжхэн хамааралтай байна. Харин эсрэгээр эдгээр улсуудын 
гадаад худалдаанд Монгол Улс өчүүхэн бага буюу экспортод 0.02-0.3, импортод 0.0005-0.2 хувийг эзэлж байгаа юм. Эндээс 
харахад бидний байгуулахыг зорьж буй чөлөөт худалдааны хэлэлцээр нь түнш улсуудын хувьд “худалдааны бус агуулга”-
тай (tradeless) болох нь харагдаж байна.” гэж манай улсын өнөөгийн нөхцөлийг тоон мэдээлэлд үндэслэн судалсан байна.

экспортлоход	 нь	 дэмжлэг	 үзүүлэх.	 Үүнтэй	 уялдуулан	 тодорхой	 нэг	 салбарыг	 сонгон,	
экспортын	өрсөлдөх	чадварыг	нэмэгдүүлэх	ажлыг	зохион	байгуулах.	Тухайлбал,	Монгол	
Улсад	 үйлдвэрлэхэд	 түүхий	 эд	 элбэг	 салбарын	 (Мал	аж	ахуй,	Хөдөө	аж	ахуй,	Хөнгөн	
үйлдвэрийн	 салбар:	 дулааны	 аргаар	 боловсруулсан	 мах,	 хагас	 боловсруулсан	 махан	
бүтээгдэхүүн,	ноос,	ноолууран	бараа,	гоо	сайхан,	эмийн	ургамал	гэх	мэт)	үйлдвэрлэлийг	
үе	шаттай	дээрх	гаалийн	горимыг	ашиглан	хөгжүүлэх.	Энэ	нь	нэмүү	өртөг	шингэсэн	барааг	
дотооддоо	 үйлдвэрлэн,	 ажлын	 байр	 бий	 болгож,	 гадаад	 зах	 зээлд	 Монголын	 барааг	
худалдаалах,	 өөрөөр	 хэлбэл	 экспортын	 өрсөлдөх	 чадварыг	 нэмэгдүүлэх	 боломжтой	
болно;

	 5/БНХАУ,	Монгол	Улсын	гаалийн	байгууллага	хооронд	байгуулсан	“Итгэмжлэгдсэн	
аж	 ахуйн	 нэгж	 хөтөлбөрийг	 харилцан	 хүлээн	 зөвшөөрөх”	 хэлэлцээрийн	 цар	 хүрээг	
нэмэгдүүлэн,	 нэн	 тэргүүнд	 итгэмжлэгдсэн	 экспортлогч,	 тээвэрлэгчийн	 хөтөлбөрийг	
нэвтрүүлэхэд	 стратегийн	 түвшний	 дэмжлэг	 авах	 ажлыг	 зохион	 байгуулах.	 Энэ	 нь	
Монголын	Улсын	тус	улсаар	дамжин	өнгөрөх	болон	бусад	тээвэр	хугацаа	хүлээхгүйгээр	
түргэн	шуурхай	нэвтрэх	боломжтой	болох	юм;	

	 6/ОХУ-ын	Холбооны	гаалийн	албатай	“Итгэмжлэгдсэн	аж	ахуйн	нэгж	хөтөлбөрийг	
харилцан	хүлээн	зөвшөөрөх”	хэлэлцээр	байгуулах	ажлыг	судлах.	

Гурав. Хөрш орнуудын гадаад худалдааны бодлого, чиглэлтэй өөрийн үйл 
ажиллагааг уялдуулах, худалдааны эргэлтийг нэмэгдүүлэх, худалдаанд 

зарцуулах цаг хугацаа, зардлыг бууруулах: 

	 1/Гадаад	 худалдааны	 бодлогод	 нөлөөлөх	 бодлого,	 зохицуулалттай	 холбоотой	
“Тарифын	бус	хориг	саад”-ыг	хэрхэн	хэрэгжүүлдэг	туршлагыг	хөрш	орнуудаас	суралцан	
нэвтрүүлэх.	Тухайлбал,	мал,	амьтны	гаралтай	барааны	стандарт,	хориг	саад	хэрэгжүүлж	
буй	бодлого;

	 2/БНХАУ-ын	нэмүү	өртөг	шингэсэн	барааны	үйлдвэрлэлийг	дэмжих	“Боловсруулах	
горим”-ыг	хөгжүүлж,	Дэлхийн	үнийн	сүлжээнд	оролцож	буй	туршлага,	хөрөнгө	оруулалтын	
бодлогыг	 экспортын	 дэмжлэг	 үзүүлэх	 салбартай	 уялдуулсан	 туршлагаас	 суралцан,	
үндэсний	онцлогт	тохирсон	бодлого	бий	болгох;	

	 3/Хөрш	 орнууд	 Монгол	 Улсын	 гадаад	 худалдаанд	 гол	 байр	 суурь	 эзлэх	 тул	
гааль,	 худалдааны	 төлөөлөгч	 (атташе)-ийг	 Монгол	 Улсаас	 БНХАУ,	 ОХУ-д	 суух	 ЭСЯ-
нд	 ажиллуулах	 боломжийг	 Засгийн	 газраар	 шийдвэрлүүлэх.	 Ингэснээр	 худалдааны	
үйл	ажиллагаатай	холбоотой	 гарах	хүндрэлтэй	асуудлыг	 түргэн	шуурхай	шийдвэрлэх,	
гааль,	 хилийн	 хяналтыг	 түргэвчлэх,	 худалдаа,	 эдийн	 засгийн	 чиглэлээр	 олон	 салбарт	
хэрэгжүүлж	буй	санаачилгыг	хооронд	нь	уялдуулах	боломж	бүрдэнэ.		

	 Иймд	 гадаад	 худалдааг	 саадгүй	 нэвтрүүлэхтэй	 холбоотой	 төрийн	 захиргааны,	
түүний	дотор	хилийн	хяналтын	байгууллагын	үйл	ажиллагааг	уялдуулах	шаардлагатай;

	 4/Хөрш	орнуудын	эрх	бүхий	байгууллага	(гааль,	хорио	цээр)-тай	хилээр	нэвтрэх	
барааны	 хяналтыг	 ижилтгэх,	 түргэн	 шуурхай	 нэвтрүүлэх,	 цахим	 мэдээлэл	 солилцох,	
худалдааны	 нэгдсэн	 бичиг	 баримттай	 болох	 ажлыг	 шат	 дараалалтайгаар	 төлөвлөн	
хэрэгжүүлэх	 ажлыг	 дээд	 түвшний	 уулзалтын	 үеэр	 санал	 тавьж	 шийдвэрлүүлэх	 арга	
замыг	эрэлхийлэх;

	 5/Дамжин	 өнгөрөх	 эрх	 чөлөөний	 талаар	 ДХБ-ын	 Худалдааг	 хөнгөвчлөх	
хэлэлцээрийн	11	дүгээр	зүйлд	тусгасан	байдаг.	Практикт	хөрш	орнуудаар	дамжин	өнгөрч	
буй	 ачилт	 удаашрах,	 олон	 цагаар	 хүлээх,	 давхардсан	 хяналтаар	 дамжих,	 аюулгүй	
байдлын	баталгаа	хангагдаагүй	зэрэг	асуудал	байсаар	байна.	

	 Иймд	 хэлэлцээрийн	 дагуу	 ижил	 боломж	 эдлэх	 асуудлын	Зам,	 тээвэр	 хөгжлийн	
яам,	 Гадаад	 харилцааны	 яамнаас	 (2020	 оны	 6	 дугаар	 сарын	 25-ны	 байдлаар	 гадаад	

худалдааны	 асуудлыг	 хариуцаж	 байгаа)	 хөрш	 орнуудын	 ижил	 түвшний	 байгууллагад	
хүсэлт	 тавьж,	 харилцан	 санал	 солилцож,	 олон	 улсын	 хэлэлцээрийн	 дагуу	 хэрэгжүүлэх	
боломжийг	бүрдүүлэх;

	 6/Монгол	 Улс	 өнгөрсөн	 дөрвөн	жилд	 үндэсний	 үйлдвэрлэлээ	 дэмжих	 зорилгоор	
тодорхой	нэр	төрлийн	бараатай	холбоотой	тарифын	бус	зохицуулалт	хийсэн	байдаг.	Энэ	
нь	ДХБ-ын	өмнө	Монгол	Улсын	хүлээсэн	үүрэг	амлалтаа	биелүүлээгүй	гэсэн	үндэслэлээр	
ОХУ-ын	талаас	ДХБ-д	энэ	асуудлыг	тавьж,	тус	байгууллагын	гишүүн	зарим	орон	Монголын	
шийдвэрийг	 буруутгаж,	 өнөөг	 хүртэл	 гомдол	 үргэлжилсээр	 байна.	 Эндээс	 бид	 олон	
сургамж	авч	байна.	

	 Худалдаа,	 үйлдвэрлэлд	 тавих	 төрийн	 хяналтын	 хувьд	 БНХАУ	 энгийн,	 хялбар,	
стандарт	үйл	ажиллагааны	бодлого	хэрэгжүүлдэг.	Иймд	БНХАУ-ын	үйлдвэрлэл,	худалдааг	
дэмжих	бодлогоос	суралцахыг	зөвлөж	байна;

	 7/Евразийн	 эдийн	 засгийн	 холбоотой	 чөлөөт	 худалдааны	 хэлэлцээр	 байгуулах	
ажлыг	эрчимжүүлэх,	Евразийн	гаалийн	нутаг	дэвсгэрт	хөнгөлөлттэй	гаалийн	тариф	эдлэх	
барааны	үйлдвэрлэлийг	хөгжүүлэх	ажлыг	хэлэлцээрт	нэгдэн	орох	хэлэлцээ	хийх	явцад	
зэрэгцүүлэн	 эхлүүлэх.	 Мөн	 энэхүү	 хэлэлцээрт	 тээврийн	 салбарын	 хамтын	 ажиллагааг	
оруулах;

	 8/Төрийн	 олон	 төрлийн	 хяналт,	 төрөөс	 худалдаа,	 үйлдвэрлэлийн	 салбарыг	
дэмжсэн	бодлого,	үйл	ажиллагаа	нь	оновчтой	бус	байгаа	талаар	худалдаа,	үйлдвэрлэл	
эрхлэгчид	 гомдол,	 хүсэлтээ	 төрийн	байгууллагад	уламжилдаг.	Иймд	худалдаанд	 тавих	
төрийн	хяналтын	үйл	ажиллагааг	хялбаршуулах,	уялдуулах,	стандартчилах	ажлыг	зохион	
байгуулах	нь	зүйтэй;

	 9/Монгол	Улс	хөрш	орнуудын	зах	зээлд	дагнасан	барааны	үйлдвэрлэлээр	өрсөлдөх	
боломжтой.	 Мөн	 үйлчилгээний	 салбарыг	 хөгжүүлэх,	 түүний	 дотор	 аялал	 жуулчлал,	
мэдээллийн	 технологи,	 боловсролын	 салбарыг	 тэргүүлэх	 чиглэлээ	 болговол	 Монгол	
Улсад	нэмүү	өртөг	шингэсэн	үйлдвэрлэл,	үйлчилгээ	явуулах	боломж	бүрдэж,	худалдаа,	
эдийн	засгийн	хөгжилд	дэмжлэг	болно;

	 10/Монгол	 Улс	 хөрш	 орнуудтай	 олон	 чиглэлээр,	 түүний	 дотор	 худалдаа,	 эдийн	
засаг,	тээврийн	салбарын	үйл	ажиллагаатай	холбоотой	хамтран	ажиллах	олон	төрлийн	
баримт	бичиг	байгуулжээ.	Гэхдээ	яг	ямар	үр	дүнд	хүрсэн	нь	тодорхойгүй,	зөвхөн	жил	бүр,	
эсхүл	түүнээс	ч	ойр	хугацаанд	уулзалт	зохион	байгуулж	ярилцдаг	байдал	ихэнх	байгуулсан	
баримт	бичгийн	хэрэгжилттэй	танилцахад	харагдлаа.	Товчхондоо	төр	нэгдсэн	бодлогоор	
гадаад	 худалдаанд	 оролцогч	 талуудын	 үйл	 ажиллагааг	 уялдуулах	 шаардлагатай	 гэж	
дүгнэж	байна;	

	 11/ДХБ-аас	 худалдааг	 чөлөөтэй	 болгох	 чиглэлээр	 олон	 ажлыг	 хэрэгжүүлсэн	
боловч	 худалдаанд	 тавих	 төрийн	 хяналтын	 байгууллагын	 хүнд	 суртал,	 давхардсан	
хяналт	худалдааны	эргэлтэд	саад	учруулж	байгаа	талаар	ярьсаар	ирсэн.	Энэ	ажлыг	шинэ	
шатанд	гаргах	зорилгоор	хэрэгжүүлсэн	ажил	нь	биеллээ	олж	ДХБ-ын	“Сайд	нарын	IX	бага	
хурал”	(Индонези	Улсын	Бали	хот	2013	он)-аар	“Худалдааг	хөнгөвчлөх	хэлэлцээр”-ийг	
баталж,	тус	байгууллагын	гишүүн	орнуудын	2/3	нь	хэлэлцээрт	нэгдэн	орсноор	2017	оноос	
хэрэгжиж	эхлээд	байна.	Хөрш	орнууд	уг	хэлэлцээрийг	100	хувь	хэрэгжүүлэх	үүрэг	амлалт	
авсан.	

	 Монгол	 Улс	 худалдааг	 хөнгөвчлөх	 36	 арга	 хэмжээнээс	 11	 арга	 хэмжээг	 шууд	
хэрэгжүүлж,	үлдсэн	25	арга	хэмжээтэй	холбоотой	техникийн	туслалцаа	авах	болон	бусад	
арга	 хэмжээг	 хэрэгжүүлсний	 дараа	 бүрэн	 хэрэгжүүлэх	 үүрэг	 амлалтыг	 ДХБ-ын	 өмнө	
авсан.	Иймд	арга	хэмжээ	тус	бүрээр	хөрш	орнуудтай	хамтран	ажиллах	ажлыг	стратегийн	
түншлэлийн	хүрээнд	байгуулсан	баримт	бичигт	оруулах	нь	зүйтэй.		

---oOo---

ХАВСРАЛТ:
Хавсралт 1. Импортын бүтэц, Уялдуулсан системийн хэсэг, улсаар (2016-2019 он)

	 Дээрх	зурагт	импортын	дүнд	голлох	хувийг	эзлэх	хэсгийн	дүнг	импортын	гол	түнш	орон	болох	
БНХАУ,	ОХУ,	Япон	Улсаар	харьцуулан	үзүүлсэн.		

Хавсралт 2. Монгол Улсын гадаад худалдаа, гаалийн үйл ажиллагаанд мөрдөж буй 
олон улсын гэрээ, хэлэлцээр

Б. Хөрш орнуудтай байгуулсан олон улсын хоёр талт гэрээ 

(Гадаад	худалдаа,	хилийн	боомттой	холбоотой)

---oOo---

“СИТИ”	 Их	 сургуулийн	 алсын	 хараа	 болон	 2020-2021	 оны	 хичээлийн	 жилийн	 үйл	 ажиллагааны	
төлөвлөгөөнд	туссан	томоохон	ажлуудын	нэг	бол	СитиЗон	төсөл	юм.	Уг	төслийн	бэлтгэл	ажил	дуусаж,	
эхлэхэд	бэлэн	болж	байна.

СитиЗон төслийн хүрээнд:

• Багш,	оюутнуудын	дунд	хувь	хүний	хөгжлийн	сургалт,	лекцүүд;
• Багш,	 оюутнуудын	 өдөрлөг,	 чөлөөт	 уулзалт,	 бүтээлийн	 үзэсгэлэн,	 урлаг,	 соёл,	 спортын	 арга	

хэмжээнүүд;
• Оюутан,	 төгсөгчид	 ажилд	 ороход,	 өөрийн	 бизнесээ	 эхлэхэд	 нь	 дэмжлэг	 үзүүлэх	 зорилгоор	 аж	

ахуйн	 нэгж,	 байгууллагуудтай	 хамтран	 ажиллах,	 ажил	 горилогчдод	 тавигддаг,	 шаардлагатай	
мэдлэг,	чадвар,	дадлыг	эзэмшүүлэх,	хөдөлмөрийн	зах	зээл	дээр	өрсөлдөхөд	нь	туслах;

• Багш,	 оюутнуудын	 санаачлан	боловсруулсан	 инновац,	 бизнесийн	 төслүүдийг	шалгаруулж,	жил	
бүр	1-3	төсөлд	тус	бүр	30	хүртэлх	сая	төгрөгийн	санхүүжилт	олгон,	хамтран	ажиллах	зэрэг	арга	
хэмжээнүүдийг	тогтмол	зохион	байгуулна.

• Оюутнууд	 академик	 мэдлэгээс	 гадна	 практик	 дадлага,	 туршлагатай,	 хувь	 хүний	 хөгжлөөр	
өрсөлдөхүйц,	бие	даан	ажиллаж,	амьдрах	чадвартай	төгсөх	ёстой.

Мэдлэг бол Хүч, Эрх чөлөө - Scientia est Potentia, Libertas

https://www.citi.edu.mn/citizone1/


